
ՈՐՈՇՈՒՄ

«_____»         2019 թվականի    N ____- Ա  

ՓՈՐՁՆԱԿԱՆ ԾՐԱԳԻՐ ԻՐԱԿԱՆԱՑՆԵԼՈՒ ԵՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ 
«Գնումների մասին» Հայաստանի Հանրապետության օրենքի 23-րդ հոդվածի 1-ին մասի 1-ին կետին, ինչպես նաև Հայաստանի Հանրապետության  կառավարության 2017 թվականի մայիսի 4-ի  N 526-Ն որոշման N 1 հավելվածի 3-րդ կետին համապատասխան` Հայաստանի Հանրապետության կառավարությունը որոշում է.
1. Իրականացնել փորձնական ծրագիր՝ ՀՀ զինված ուժերի պարենավորումը մասնավոր գործընկերոջը պատվիրակելու նպատակով (այսուհետ՝ Ծրագիր):

2. Սահմանել, որ.

1) Ծրագիրն առնվազն պետք է ներառի.
ա. ճաշարանների, պահեստների ու ճաշարանային արտադրամասերի վերակառուցում կամ վերանորոգում և այդ աշխատանքների իրականացման ժամանակահատվածում պարենավորման գործընթացի անխափանության ապահովում.
բ. տեխնիկական միջոցների, կահույքի, խոհանոցային սպասքի և այլ անհրաժեշտ գույքային համալրում ու փոխարինում ժամանակակից միջոցներով.

գ. օդափոխության, ջեռուցման, ջրամատակարարման, ջրահեռացման, հակահրդեհային արդիական համակարգերի տեղադրում.
դ. սննդի գծաշարային բաշխում (ըստ հնարավորության), պարենավորման կազմակերպում դաշտային պայմաններում, ինչպես նաև առաջնագծում (ըստ հնարավորության), ճաշատեսակների ընդլայնում և բազմազանության ապահովում.

ե. սանիտարահիգենիկ միջոցառումներ.
զ. գոյություն ունեցող աշխատատեղերի պահպանում և նորերի ստեղծում, գոյություն ունեցող աշխատատեղերի միջին աշխատավարձերի համեմատ աշխատավարձերի աճի ապահովում.

է. պայմանագրի կատարման ապահովագրություն պայմանագրի գնի 10%-ի չափով, վերանորոգման աշխատանքների կատարման ապահովագրություն վերանորոգման օբյեկտի ամբողջ արժեքով, աշխատակիցների կյանքի և առողջության ապահովագրություն դժբախտ պատահարներից, փոխադրող միջոցի և փոխադրվող բեռի ապահովագրություն.
ը. ԶՈՒ կարիքների համար ձևավորվող պահուստների թարմացում և կառավարում (ըստ հնարավորության).
թ. թափանցիկության, հաշվետվողականության և վերահսկողության մեխանիզմներ.
ժ. ծրագրի ընթացքում ձեռք բերված կամ ստեղծված նյութական և ոչ նյութական ակտիվների ծրագրի ավարտից հետո որպես սեփականություն անցնում են Հայաստանի Հանրապետության պաշտպանության նախարարությանը:
2) Ծրագիրն իրականացվում է.

ա. հատուկ ու բացառիկ իրավունքի առկայության հիմքով.

բ. մինչև երեք տարի ժամկետով.

գ. առնվազն երեք տարբեր գործընկերների միջոցով՝ յուրաքանչյուրի հետ ոչ ավել քան 8000 զինծառայողների համար.

3) Ծրագրի իրականացման նպատակով կնքվող պայմանագրում կարող են չներառվել Հայաստանի Հանրապետության  կառավարության 2017 թվականի մայիսի 4-ի  N 526-Ն որոշման N 1 հավելվածով սահմանված կարգի (այսուհետ՝ Կարգ) 33-րդ կետով նախատեսված դրույթները՝ դրանցով նախատեսված կարգավորումների փոխարեն անհրաժեշտության դեպքում սահմանելով «Գնումների մասին» Հայաստանի Հանրապետության օրենքին չհակասող այլ դրույթներ:
3. Թույլատրել Հայաստանի Հանրապետության պաշտպանության նախարարությանը՝ Ծրագրի իրականացման նպատակով ձեռքբերումը կազմակերպել՝ «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 1-ին կետին համապատասխան` գնումը կատարելով Կարգի 71-րդ կետի 3-րդ ենթակետով սահմանված կարգով:
ՏԵՂԵԿԱՆՔ ՀԻՄՆԱՎՈՐՈՒՄ
«Փորձնական ծրագիր իրականացնելու և գնման գործընթաց կազմակերպելու մասին» ՀՀ կառավարության որոշման նախագծի (այսուհետ` նախագիծ) վերաբերյալ


«Փորձնական ծրագիր իրականացնելու և գնման գործընթաց կազմակերպելու մասին» ՀՀ կառավարության որոշման ընդունումը պայմանավորված է ՀՀ պաշտպանության նախարարության ենթակայության ներքո գտնվող զորամասերի և այլ ստորաբաժանումների զինծառայողների համար սննդի կազմակերպման արդյունավետության բարձրացման անհրաժեշտությամբ:

Ներկայումս սննդի կազմակերպման գործող ձևաչափի պարագայում հաճախակի են դարձել խնդիրները, որոնք պայմանավորված են սննդի կազմակերպման գործընթացը բազմաթիվ օղակների բաժանված լինելու հանգամանքով: Մասնավորապես՝ նախարարությունը կազմակերպում է սննդամթերքի առանձին տեսակների գնման գործընթացներ, որոնց մի մասը չեն կայանում, կնքված պայմանագրերը հաճախ միակողմանի լուծվում են պայմանագրային պարտավորությունները չկատարելու հիմքով և այլն: Արդյունքում խաթարվում է այս կամ այն սննդամթերքի մատակարարման գործընթացը և սննդի պատրաստման ժամանակ ստիպված այդ սննդամթերքը փոխարինվում է այլ սննդամթերքով, ինչը սակայն երբեմն արժանանում է ոչ դրական արձագանքի: Խնդիրներ են առաջանում նաև սննդի պատրաստման գործընթացում՝ կապված ձեռք բերվող սննդամթերքի և պատրաստվող սննդի որակի հետ: Մեկ այլ խնդիր է նաև Զինված ուժերում ձեռք բերված սննդամթերքի ընդունման և բաշխման շղթան՝ իր բազմաթիվ կոռուպցիոն ռիսկերով:

Որպես խնդրի ճիշտ լուծում, ուսումնասիրելով նաև տվյալ ոլորտում միջազգային պրակտիկան, նախատեսվում է կոնսոլիդացնել նշված առանձին օղակները, որը հնարավոր է միայն պարենավորման կազմակերպումը մասնավոր անձին պատվիրակելու միջոցով: 

Այս կապակցությամբ ՀՀ զինված ուժերում սննդի կազմակերպման գործընթացը մասնավոր գործընկերոջը պատվիրակելու փորձնական ծրագիրն իրականացնող հնարավոր ընկերություններ բացահայտելու և ծրագրի տեխնիկական առաջադրանքի և ֆինանսական գնահատականի հստակեցման նպատակով www.procurement.am և ՀՀ պաշտպանության նախարարության պաշտոնական www.mil.am կայքերում 2018 թվականի դեկտեմբերի 4-ին հրապարակվել է հայտարարություն, որը տարածվել է նաև զանգվածային լրատվության այլ միջոցներով: Հայտերի ներկայացման վերջնաժամկետ է սահմանվել 2019 թվականի հունվարի 10-ը: 

Նշված հայտարարության հիման վրա հետաքրքրվածության հայտեր են ներկայացրել թվով երկու ընկերություններ, որոնց հայտերի ուսումնասիրման և գնահատման արդյունքները ներկայացվել են ֆինանսատնտեսական նախարարական կոմիտեի 18.01.19թ. նիստի քննարկմանը:

Միաժամանակ, հաշվի առնելով ծրագրի փորձնական լինելու հանգամանքը, հնարավոր ռիսկերից խուսափելու նպատակով նախատեսվում է ծրագրի իրականացման համար ձեռքբերումը կազմակերպել «Գնումների մասին» ՀՀ օրենքի 23-րդ հոդվածի 1-ին մասի 1-ին կետին համապատասխան` հատուկ ու բացառիկ իրավունքի առկայության հիմքով:
Տ Ե Ղ Ե Կ Ա Ն Ք

«Փորձնական ծրագիր իրականացնելու և գնման գործընթաց կազմակերպելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխությունների կամ լրացումների կատարման անհրաժեշտության մասին
Որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

Տ Ե Ղ Ե Կ Ա Ն Ք

«Փորձնական ծրագիր իրականացնելու և գնման գործընթաց կազմակերպելու մասին» ՀՀ կառավարության որոշման նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների մասին

Որոշման նախագծի ընդունումը ՀՀ պետական բյուջեում փոփոխությունների կատարման անհրաժեշտություն չի առաջացնում:

